
Iradokizunak Pazko Hirurrenerako



JAUNAREN AFARIAREN ARRATSALDEKO MEZEA

Ospakizuna egiteko ordua

· Normalean, ospakizunak arratsaldekoa eta bakarra izan beharko leuke alkarte bakoitzean.

· Leku batzuetan, abadeak eukaristia bat baino gehiago ospatu behar badau (jente asko joaten dalako edo umeentzako berariazko ospakizuna dagoalako), behar-beharrezkoa danean izan daitela eta ez daitela gitxietsi eukaristia nagusiaren garrantzia.

· Kontuan izan, aldi berean, lehendik eta hainbat lekutatik gauza bat gogoratzen dala: aukera ederra dala alkarte txikiak egunotan eliza bakarrean batu daitezan, batera ospatzeko.

Elizea girotzea

· Neurriz, lorez apainduta. Kolore zuriak, loreek eta musikeak ez dagiela aurreratu Pazko Gaubeilari dagokion giroa.

Sakramentu santuaren lekua

· Elizan ohikoa dana izan daiteke, batez ere, sagrarioa nabe zentraletik kanpo dagoan kaperan dagoanean.

· Sagrarioa zabalik eta hutsik egongo da ospakizunaren hasieran. Kapera argiekin apainduko da; loreak neurriz jarri, itxura zorrotza ez hausteko.
Gurtzea

· Gauerdian, aparteko guztia kendu, eta leku horretan ohikoa itzi bakarrik: lanpara bat biztuta.

· Sakramentu santuaren aurrean gurtza eta otoitza egiteko unea eguen gaua da. Bariku Santua ez da eukaristiaren eguna, kurutzearena baino.
Oinak garbitzea

· “Morroiak eukitera ez ezik, zerbitzari izatera etorri zan” (Mt 20, 28) Kristoren zerbitzua eta maitasuna adierazo gura dau. Dana dala, -egin ala ez- badago bere adiera sakonari eusteko era bat: pobreentzako aparteko diru-batzea egin eta, penitentziaren frutu lez, Garizuma aldian batu izan diran beste dohaintza batzuei erantsi.

Beste liturgi ohar batzuk
· Katedraletik ekarritako olioak aurkeztu ospakizunean, aurrerago azaltzen dan lez.

· Prozesinoa egin, ogia eta ardaoa aldarera eroanez. Ogia patenan edo kopoian eroan, eta ura eta ardaoa ur-ardo ontzietan. Kaliza aldareko alboko mahaitxoan egongo da. Ur-ardo ontziak gardenak eta haundiak badira, hobeto.

· Txiroentzako diru-batzea ere egin eta aldarearen behealdean izi. Arin egiten bada, ogi eta ardaoagaz batera aurkeztu daiteke. 

· Ohiko forma baino haundiagoa edo forma haundiagoak erabili, ogiaren zatiketea era esanguratsuan egiteko. Ez hasi bakea emon arte eta “Jaungoikoaren Bildotsa” abesten dan bitartean. Abade batek baino gehiagok emoten badau mezea, ogia zatitzen lagundu daikee.

· Eukaristia otoitzaren iragarpena zaindu. Arratsalde honetan, III. otoitza esan daiteke, dagokion enbolismoaz eta gorespenak kantatuz. 

· Gaurko eta biharko lain ogi kontsakratu, arratsalde honetan eukaristia honetan kontsakratutako ogiaz komulgatu dagien danek.

· Ogiaz eta ardaoaz komulgatu, baldintza egokiak egon ezkero.

· Ospakizuna amaitzeaz batera, ospakizunaren gune izan dan aldarea ‘erantzi’.
JAUNAREN NEKALDIAREN OSPAKIZUNA

BARIKU SANTUA

Ospakizuna egiteko ordua

· Arratsaldeko edozein ordutan egin daiteke, batez ere hirurak inguruan. Hauxe da muga bakarra: gaueko 9:00etatik aurrera ez egitea.

· Ospakizun hau debozino herrikoi guztien (Kurutze Bidea, prozesinoak, e.a.) gainetik dago.

Lekua girotzea

· Egun honetan, eta Zapatu Santuan, azalduko da zorroztasunik haundiena Elizan. Izarak, ahal diran alfonbrak, argimutilak kendu, lore eta landare barik.

· Musika tresnak isilean edo juxtu-juxtu kantuari laguntzeko. Sarrerea eta urteerea, erabateko isiltasunean.

· Jantzi gorriak, batzar burua belaunikatzea edo belaunikatuta egiten dan otoitza hasieran, egun honi dagokion eta ordezkatu ezin daitekeen Jainko herriaren otoitza..., lagungarri dira ospakizun honi dagokion berariazkotasuna emoteko.

Kurutzea 
Egun honetako benetako muina izan daitela.
Zelan egin gurtza?
  Meza-liburuan agertzen diran modu bietatik alkartearentzat egokiena dana aukeratu. Errezagoa, baina adierazgarria berau ere, kurutzea elizaren behealdetik altarara ekartea da; bitartean hiru gorespenak abesten dira.

· Eliztar guztiek Kurutzea banan-banan gurtzea da esanguratsuena.

· Kurutzearen (bakarra) aurretik igarotea eta ikutzea (aitaren eginez, muin egitea baino hobeto... arrazoi higienikoakaitik) da arin egiteko modua.

· Ospakizunaren amaieran, aldarea erantzi.

· Kurutzea kandela biren artean itzi, jentearengandik hurran, egun horretan eta Zapatu Santuan bere aurrean otoitz egin ahal ziateko. (Sagrarioan ez da Sakramentu santua egongo).

PAZKO GAUBEILA

Ospakizuna egiteko ordua

· Garrantzitsua deritzogu indarrean dagoan araua errespetatzeari: ospakizuna gauez egitea. Sua, argia, deiak egiten dauan “gauaren” aipamena, zentzun barik geratzen dira egunez egiten diranean.

· Dana dala, Gaubeila ez litzateke zapatuetako ohiko arratsaldeko mezearen orduan ospatu behar. Nahiz eta egunez izan, gitxienez ordu erdi beranduago hasi daitela, aparteko ekitaldia dala nabarmentzeko.

Girotzea

· Loreen, argien eta musikearen gaua dogu hau, apaingarririk ederrenak, alfonbrak, kaliza “ona” eta ur-ardo ontzi bereziak.

· Gau honetan jai giroa izango da nagusi eta gauza barri batzuk agertuko dira (sua, pazko-zuzia, ur bedeinkatua, bateorako Krisma).

· Baliabide adierazkor guztiak zaintzeko egunik badago, hori gaurko gaua da. Sekula baino gehiago, ospakizuna aberatsa izango da: sinboloak, ministroak, musikea, apaingarriak..., 
· Hainbat alkarte batzeko aukerea bultzatu beharko litzateke, haundiak ez diranean eta bakoitzak bere aberastasuna eskeini daiala gau honetan. Dalako leku batean Gaubeilan buru izan dan abadea joan ete daiteke beste leku batera eta barriren barri hasi, dagoeneko Aleluia abestu izango ez baleu lez?
Sua
· Ospakizuna su horren inguruan hasteko sarrera egokia izateak “girotze” ona eragin daike.

Pazko-zuzia

· Pazko-zuzi barria, ederra. Kandelak partaide guztientzat. Elizea ilunpetan...

Aldarria (deia)

· Pazko deia testu ederra. Egokiak ez diran “dei modukoak” dagoz.

· Abeslari ona, irakurle ona, herriak une batzuetan abesteko aukerea izan dagiala, zati bat irakurrita eta beste bat abestuta..., hainbat aukera dago egiteko. Argitaraldi batzuetan testua eta musikea aurkitu daikeguz.

Irakurgaiak

· Ez geratu Itun Zaharreko gitxieneko irakurgaiekin (3). Gau honetan garrantzia emon zuzenean Moisesen kantikaz lotzen dan Urteera liburuaren irakurketeari.

· Salmoek garrantzia dabe gaur ere. Jaungoikoaren berbea entzuteko gaua da eta ez da bidezkoa edozein kantu abestea irakurgaiaren ostean. Salmo errepikatuak dira eta antifona ezaguna bilatu deikiegu, dagokiona edo salmo osoa abesterik ez badago.

· Itun Zaharretik Barrira igaroteko unea nabarmendu: Aintza abestua (ez edozein kantu, nahiz eta gorespenezkoa izan), kanpaiak, altarako kandela guztiak biztu, lorak jarri (altara inguruan, gainean baino hobeto)...

· Aleluia nagusia, luzea, ebanjelioaren ostean errepikatzeko modukoa.

Bateo liturgia

· Hiru aukera dagoz:

1. Parrokietan: bateo ura bedeinkatu eta bateoa ospatu

Eskemea:

· Oharra eta santuen letaniak, berariazko amaiereaz bateatzekoak dagozanean.

· Bateo ura bedeinkatzea.

· Bateoaren ospakizuna:

· Oharra eta gurasoen eta aita-ama pontekoen uko egiteak eta fede autormena.

· Bateoaren erritoa.

· Krismaz igurtzitea.

· Jantzi zuria jartea.

· Batzarrak bateo agintzak barrituko ditu, danek kandelak biztuta dituela.

· Ur bedeinkatuaz txipristintzea.

2. Parrokietan: bateo ura bedeinkatu, bateoa ospatu barik

· Oharra eta santuen letaniak, berariazko amaiereaz bateatzekorik ez dagoanean.

· Bateo ura bedeinkatzea.

· Batzarrak bateo agintzak barrituko ditu, danek kandelak biztuta dabezala.

· Ur bedeinkatuaz txipristintzea.

3. Bataiarririk ez dagoan elizetan

· Ura bedeinkatzea txipistintzeko.

· Batzarrak bateo agintzak barrituko ditu, danek kandelak biztuta dabezala.

· Ur bedeinkatuaz txipristintzea.

· Gau honetako eukaristia, Pazko Eguneko eukaristia dagoeneko, urteko garrantzitsuena da. Nabarmendu daitela! Nekatuta heltzen gara eta arin pasatzen dogu. Ahal dan guztia kantatu, ezaugarriak zaindu: oparien aurkezpena, ogia zatitzea, jaunartzea (ahal izan ezkero, ogi eta ardaoaz)...

· Gaubeilaren ostean gaileta batzuk jateko alkartzeak ospatu barri dogunaren garrantzia nabarmentzen dau.

PAZKO EGUNA ETA PAZKOKO ZORTZIURRENA

· Domeka hau Gaubeilako eukaristian hasi zala nabarmendu. Gaur ez da domeka “bat”, “domekea” baino. Beharbada, mezen ordutegia beste bat izan daiteke, meza gitxiago izanez, eta eukaristia “nagusia” asko nabarmenduz?

· Eukaristia nagusian, detaile guztiak zaindu: prozesino nagusia, aurretik pazko-zuzia biztuta doala, Gaubeilan bedeinkatutako uraz txipristintzea, intsentsua, ordinarioaren eta bereziaren kantuak, aleluia ospetsuagoa, sekuentzia, kredo alkarrizketatua...

· Leku askotan Gaubeilara jente gitxi joaten danez, domekan aldaketa batzuk egiten dira ospakizunaren eskeman:

· Hasieran, prozesino nagusia, intsentsua emotea eta agurra egiten dira.

· Ondoren, irakurleak testu poetikoa irakurten dau, pazko dei moduan (ez Gaubeilakoa). Argitaraldi batzuetan testu politak dagoz. Amaieran Aintza abesten da (esatea baino hobe). 

· Homiliaren ostean (alkartean Gaubeilan bizi izandakoa aitatzea komeni da), batzar burua ur bedeinkatuaren ontziaren ingurura joango da, bateo agintzak barrituko dira eta, une honetan, uraz txipristintzea egingo da, elizea zeharkatuz eta bateo kanturen bat abestuz. Ondoren, Jainko Herriaren Otoitza egingo da.

· Beste hau ere ez dogu ahaztu behar: Pazkoko Domekea zortzi egunez luzatzen dala, II. Domekara arte (hau barru). Ez bihurtu Zortziurrena pazko astegunen aste! Loreak, Aintza eta Aleluia, gorespen abestuak, domekako apaingarriak... mantendu, baita pazko-zuzia biztuta ere!

· Zortzi egunak Jaunaren festaburu dira eta egun horreetan ez da santuen beste ospakizunik egin behar (hileta-mezea egin daiteke, pazko aldiko berariazko testuekin).

Oharrak Pazko Hirurrenerako



EGUEN SANTUA JAUNAREN AFARIAN

SARRERAKO OHARRA

Anai-arrebok:

Arratsalde eder honetan, hemen gagoz, ikasleak afaltokian lez, Jesusen inguruan batuta. Harrituta, une gogoangarria biziko dogu: Jesusek bere ogia eta ardaoa izten deuskuz bere eskeintzaren ezaugarri eta presentzia izan daitezan betiko, eta agindu bat emoten deusku: maite egizue alkar neuk maite izan zaituedan lez!

Ospatu dagigun Jaunaren Afariaren Eukaristia.

SARRERAKO ABESTIA ETA PROZESINOA

ABADEAREN AGURRA

Arratsalde honetan, gure Aita Jaungoikoaren 

eta Jesukristo gure Jaunaren maitasuna 

izan bedi zuekin. 

DAMU OTOITZA

Hurreratu gaitezan fedez Jesusegana; autortu dagigun gure Jaun eta Salbatzaile lez eta gutaz errukitu daitela eskatu deiogun.

· Zure maitasunaren antzekoa eskatzen deuskuzu: Erruki, Jauna.

· Zerbitzari izaten erakusten deuskuzu: Kristo, erruki.

· Zure bizia emon zenduan gure alde: Erruki, Jauna.

AINTZA

OHARRA IRAKURGAIEI

Pazkoaren ospakizuna egun gogoangarria, betiko jaia, zan hebrearrentzat. Eukaristia da gure betiko jaia Jesus Jaunaren Pazko barria gogoratzen eta gaurkotzen dogunean. Bertan bere heriotza eta bere berbizkundea, Jaungoikoaren urrats haundia, iragarten doguz.

(Homiliaren ostean, GARBITZEA egiten bada)

OHARRA OINEN GARBITZEARI
Orain, batzarrean buru dogun abadeak Jesusen ezaugarria egingo dau oinak garbitzean. Gutako bakoitzak eta Eliza osoak, Jesusen misino bera dogu: neurri barik maitatu, neurri barik zerbitzatu.

JAINKO HERRIAREN OTOITZA

Maitasunaren eta eskeintzaren egunean, munduari samurtasun haundiagoz begiratzen deutsagu eta gizateri osoaren beharrizan eta itxaropenak aurkezten deutsaguz Aitari.

· Gure maitasun eta laguntza behar daben guztien alde: txiroak, gaixoak, bakarrik dagozanak, besteen aldetik baztertuak diranak. Eskatu deiogun Jaunari.

· Gizateriaren zauri diran indarkeriak eta gerreak banatuta dagozan herrien alde. Eskatu deiogun Jaunari.

· Eukaristian buru izateko deia jaso daben abadeen alde eta alkarteetan zerbitzu eta ministerioak gauzatzen dabezanen alde. Eskatu deiogun Jaunari.

· Gu guztion alde eta Ebanjelizatzearen Elizbarrutiko hirugarren Egitasmoagaz konprometituta dagozan parroki alkarteen alde; bakea eta justizia ezarri dagiguzan gure herrian. Eskatu deiogun Jaunari.

Onartu, Aita, zure Semearen ikasleen alkarteak zuzentzen deutsun otoitza, eta emoiguzu fedez eskatzen deutsuguna. Jesukristo gure Jaunaren bitartez.

OLIOEN ETA OPARIEN AURKEZPENA

Oharra

Sakramentuen, hau da, Jesukristok gugan egiten dituan salbamenezko ekintzen ospakizunean, olioak leku nabarmena dau. Olioa indar eta ongizatearen ezaugarria da.

Antzina, euren misinoaren hasierea adierazoteko, erregeak eta profetak olio lurrinduaz igurtziten ebezan. Eta Jesusi Mesias eta Kristo esaten jako, eta horrek “Gantzutua” , “Igurtzia”,  esan gura dau.

Urtero, Eguen Santuko Krisma-Mezan, gotzainak Krisma konsagratzen dau (bateoan, sendotzan eta abadegintzan erabilteko( eta gaixoen olioa eta kristaugaien olioa bedeinkatzen dau.


Horixe egin da goizez Katedralean, eta orain guk olio horreek jasoten doguz, gure alkartean, urtean zehar, sakramentuak ospatzeko.

Olioak ekarriko dira kantu bat abesten dan bitartean.

Lehenengo gaixoen olioa aurkeztuko da eta abadeak esango dau:
A/ 
Bedeinkatzen zaitugu, Jauna, gaixoen olioagaitik eta sufritzen diharduen gure anai-arrebak babestu daizala eskatzen deutsugu.

E/ 
Bedeinkatua Zu, Jauna, orain eta beti.

Kristaugaien olioa aurkezten da.
A/ 
Bedeinkatzen zaitugu, Jauna, kristaugaien olioagaitik; bateoan eurokin igurtziak izango diranek Ebanjelioa geroago eta hobeto ezagutu dagiela eta kristau bizitzan gogotsu jardun dagiela.

E/ 
Bedeinkatua Zu, Jauna, orain eta beti.

Krisma santua aurkezten da.
A/ 
Bedeinkatzen zaitugu, Jauna, krisma santuagaitik; bateoan, sendotzan eta abadegintzan bere ezaugarriaz markatuak izango diranek Espirituaren dohainen oparotasuna jaso dagiela, holan Elizea hazi eta zure Seme Jesukristoren osotasunera heldu daiten.

E/ 
Bedeinkatua Zu, Jauna, orain eta beti.

Olioak bistan itziko dira.

Ondoren, ogi, ardao eta ur eta batutako diruagaz aurkeztuko dira.

JAUNARTZE OSTEKO OTOITZA

OHARRA SAKRAMENTU SANTUA GORDEAN ITZI AURRETIK

Jesus, Biziaren ogia, kristau alkartean geratzen da. Hortik komulgatuko dogu bihar. Gaur, sekula baino gehiago, bere dohaina eskertzen dogu, sakramentuan gure artean dagoalako gurtzen dogula.

Intsentsua emotea eta eroatea

BARIKU SANTUA JAUNAREN NEKALDIAN

SARRERAKO OHARRA

Anai-arrebok:


Jesus, gure Maisu eta Jauna, atxilotu, torturatu eta heriotzara kondenatu dabe. Bere sasoiko agintari zibil eta politikoek ez dabe bere berba egiteko eta bizitzeko modua jasan. Eta lagunek bakarrik izten dabe.


Arratsalde honetan, fede haundiz begiratu deiogun kurutzeari eta eskerrak emon dagiguzan, bertatik sortzen dalako benetako bizia. Baina, aldi berean, barritu dagigun gaur egungo kurutzeratu guztien aldeko konpromisoa. Eurengan gauzatu daitezala gure Aita Jaungoikoaren salbamenezko egitasmo guztiak. 


Zutunik, isiltasunean, ospakizuna hasiko dogu eta, ondoren, abadeagaz batera, belaunikatuta, otoitz egingo dogu.

ABADEAREN SARREREA, ISILIK GAGOZALA

OTOITZALDIA BELAUNIKATUTA

BILKETA OTOITZA

OHARRA IRAKURGAIEI


Entzun dagigun, isilean hausnartuz, Mirabearen abesti hunkigarria: Jesukristo bera ikusi daikegu bere nekaldian. Jesukristok jakin eban Aitaren aurrean azkeneraino, kurutzean hilteraino, esaneko izaten.

OHARRA JAINKO HERRIAREN OTOITZARI


Bateoaren bidez abade garanon oinarrizko egitekoa da otoitz egitea, inor ez daiten Jesukristoren kurutzetik jaioten dan bizitzatik kanpo geratu. Horregaitik, gaur, sekula baino gehiago, gure otoitza luzea eta unibertsala izango da.

Irakurleak asmoa iragarriko dau eta abadeak otoitza esango.
Egun honetako asmoak aurkezteko eredu elebiduna:

BARIKU SANTUKO OTOITZA

1. Eliza santuaren alde

Oremos por la santa Iglesia de Dios. Jaunak emon deiola bakea Elizeari, batasunean gorde dagiala, babestu dagiala mundu osoan zehar, eta bizitza itxaropentsua eta barea emon deigula guztioi, Jaungoiko Aitaren aintzarako.

Abadearen otoitza

2. Aita Santuaren alde

Oremos por nuestro Papa. Gotzain ordenara deitu eban Jaungoikoak lagundu eta babestu dagiala Aita Santua Elizearen onerako, Jainko herri santuaren gidari lez.

Abadearen otoitza

3. Ministro guztien alde eta eliztarren alde

Oremos por nuestro Obispo y su Obispo Auxiliar. Egin dagigun otoitz Gotzain eta Gotzain-lagun, abade, diakono eta Jainko herri santuko kide guztien alde.

Abadearen otoitza

4. Kristaugaien alde

Oremos por los catecúmenos. Jaungoikoak barrutik argitu daizala gure alkarteetan eta mundu osoan, kristau sarbideko sakramentuak hartuko dabezanak. Elizako ateak maitasunez zabaldu deiezala, bateoan. Eta euren pekatuen parkamena eta Kristo gure Jaunagan bategitea aurkitu dagiezala.

Abadearen otoitza

5. Kristinauen batasunaren alde

Oremos por todos nuestros hermanos y hermanas que creen en Cristo. Jaungoiko gure Jaunak Eliza bakar batean lagundu eta batu dagizala kristau fedearen arabera eta ezagutu daben egiaren arabera bizi diran guztiak.

Abadearen otoitza

6. Kristogan sinisten ez dabenen alde

Oremos por quienes no creen en Cristo. Espiritu Santuak argituta, Kristogan sinisten ez dabenek ere salbamenerako bidea aurkitu dagiela.

Abadearen otoitza

7. Jaungoikoagan sinisten ez dabenen alde

Oremos por quienes no creen en Dios. Euren bizitzako zuzentasun eta zintzotasunagai-

tik, Jaungoikoa onartzen ez dabenak beragana heldu daitezala.

Abadearen otoitza

8. Agintarien alde

Oremos por los gobernantes de todos los pueblos. Jaungoiko gure Jaunak, bere asmoen arabera, herri guztietako agintariak bakerantz eta gizaki guztien askatasunerantz zuzendu dagizala euren pentsamenduetan eta erabagietan.

Abadearen otoitza

9. Nahigabetuen alde

Oremos a Dios Padre. Eskatu deiogun Jaungoiko Aitari. Pekatuaren ondorenak jasaten dabezanen alde; Aita Jaungoikoak gaixoak osatu dagizala; gosetiei jaten emon deiela; zuzentasunaren alde borrokatzearren jazarpena jasaten dabenak bidebakokeriatik askatu dagizala; kartzelan dagozanak askatu dagizala; etorkin eta erbesteratuei etxera bihurtzeko aukerea emon deiela; bidaian dagozanak babestu dagizala, eta salbamena emon deiela hil zorian dagozanei.

Abadearen otoitza

OHARRA KURUTZEA SARTU AURRETIK


Jesukristoren kurutzea da gaur gure batzarraren oinarria. Horregaitik orain harrera beroa egingo deutsagu eta gure fedea eta eskerrona adierazoko deutsaguz gure Salbatzaileari. Bera gure alde hil dalako.

Kurutzearen sarrerea eta gurtzea.

OHARRA JAUNARTZEAREN ERRITOARI

(Abadea sakramentu santua gordeta dagoan kaperara doan bitartean)

Gaur Elizeak ez dau Eukaristia ospatzen. Gaur kurutzean hil dan Jesusi begiratzen deutsagu, Pazkoko Gau santuko Eukaristia ospatu arte. Horregaitik, orain atzo kontsakratutako Ogiaz jaunartuko dogu.

GURE AITA

JAUNARTZEA 

JAUNARTZE OSTEKO OTOITZA

HERRIAREN GAINEKO OTOITZA
URTEEREA ISILEAN

PAZKO-GAUBEILA JAUNAREN BERBIZKUNDEAREN

GAU SANTUAN

SARRERAKO OHARRA (abadeak urten aurretik)

Anai-arrebok:


Kristau liturgiaren jairik esanguratsuenean parte hartzeko batu gara: Kristoren berbizkundearen eta geure berbizkundearen ospakizuna. Gau ilunean, argi barria azaltzen da: Kristo.


Apaltasunez bizi dagiguzan Gaubeila honetako errito guztiak, adierazo gura deuskuena barruratuz.

ARGIAREN LITURGIA

SARREREA ISILEAN
Argiak amatauta. Abadea isilean joango da sua bedeinkatuko dan lekura.

Abadearen agurra.

Oharra bedeinkapenari eta sua bedeinkatzeko otoitza.

Pazko-zuzia biztu.

Prozesinoa altararuntz eta Kristo Argia goratu: «Kristoren argia!» «Eskerrak Jainkoari!»

Pazko-zuzia altarara heltzen danean, argiak biztu.

Pazko-zuziari intsentsua emon.

OHARRA PAZKO ALDARRIARI


Elizeak, hainbesteko argiaz argiturik, gorespen eta pozezko kantua abesten dau. Jaungoikoak egin ebazan eta gau honetan egingo dituan gauza miresgarriak iragarten jakuz.

Pazko deia abestu edo irakurri, kandelak biztuta doguzala.

Deia amaitu ondoren, kandelak amatau eta jesarri.

BERBEAREN LITURGIA

ABADEAREN OHARRA IRAKURGAIEI (Meza-liburua)

Gitxienez Itun Zaharreko hiru irakurgai irakurri eta hirugarrena ez da irakurri barik itziko. Irakurgaiaren ostean, salmoa abestu eta abadeak jagokon otoitza esango dau.

ABADEAREN OHARRA AINTZARI

Jaungoikoaren maitasunaren gidaritzapean, gizateriak, Israel herriak egin dauan ibilbide luzearen barri entzun dogu. Orain, bide hau gauzatzearen barri izan aurretik, goratu dagigun pozarren gure Jaungoikoa.

Aintza abestu. Kanpaiak jo. Altarako kandelak biztu. Altarea apaindu.

BILKETA OTOITZA

EPISTOLEAREN IRAKURKETEA

OHARRA ALELUIARI


Fedez eta pozez gainezka, bat egingo dogu orain gau honetan Jesukristorentzat eta gizateria osoarentzat jaioten dan bizi barriagaz, eta hori iragarten dauan abestia abestuko dogu.

Aleluia abestu, salmoaren ahapaldietan tartekatuz.

EBANJELIOA

HOMILIA

BATEO LITURGIA

OHARRA


Jesukristoren bizi barria iragarri deuskun Jaungoikoaren berbea entzun dogu. Ura izango da orain gure batzarrean nabarmenduko doguna; urak hauxe adierazoten dau: Jesukristo berbiztuagaz bat egiten dogula. Urak Jaungoikoaren seme-alaba egiten gaitu.

[Ur honetan bateatuak izango dira Pazko honetan gure alkarteko umeak.]

Bateorik egon ezik:
Santuen letania

Ura bedeinkatzea

Kandelak biztuko dabez danek eta bateoko agintzak barrituko dira

Uraz txipristintzea 

Bateoak egon ezkero:
Santuen letania

Ura bedeinkatzea

Uko egiteak eta fede autormena, gurasoek eta aita-ama pontekoek bakarrik

Bateoa

Krismaz igurtzitea

Jantzi zuria jartea

Kandelak biztuko dabez danek eta bateoko agintzak barrituko dira

Uraz txipristintzea

Bataiarririk ez dagoan elizetan:
Txipistintzeko ura bedeinkatzea

Batzar osoak bateoko agintzak barrituko ditu, kandelak biztuta dabezala

Ur bedeinkatuaz txipristintzea

JAINKO HERRIAREN OTOITZA

Jesusi, gure bide, egia eta bizia dan Jaun berbiztuari aurkezten deutsagu gau honetan gure otoitza:

· Elizearen alde; gau honetan Pazkoko graziaz barritu daiten. Eskatu deiogun Jaunari.

· Gaur gauean eta bihar mundu guztian bateoa jasoko dabenen alde; Espiritu Santuaren indarraz beteta bizi daitezan beti. Eskatu deiogun Jaunari.

· Gure herriaren alde eta munduko herri guztien alde; bakea, ongizatea, anaitasuna eta zuzentasuna nagusitu daitezan. Eskatu deiogun Jaunari.

· Gu guztion alde, Jaunaren berbizkundea ospatzean, gure bihotzean bere poza sentitu dagigun beti. Eskatu deiogun Jaunari.

Jesus berbiztua, entzun gure otoitza. Errege bizi zara-ta gizaldi eta gizaldi guztietan.

EUKARISTIA LITURGIA

OHARRA

Ospakizuneko unerik garrantzitsuenera heldu gara. Jesus berbiztua gure artean azaltzen da Berak itzi euskuzan ezaugarrien bidez: ogia eta ardaoa.


Pozez gainezka, Pazkoko Eukaristia ospatuko dogu.

Gau honetako eukaristia, Pazko eguneko eukaristia, urte guztiko garrantzitsuena da. Abestu daiteken guztia abestu beharko litzateke eta ezaugarriak ondo zaindu: oparien aurkezpena, ogia zatitzea, jaunartzea (ahal izan ezkero ogiaren eta ardaoaren bidez)...

Gaubeilaren ostean gaileta batzuk alkarregaz jatea ospatu barri dogunaren garrantzia nabarmentzeko bidea da.

Pazko gauari dagokion bedeinkapen nagusia emon. Meza-liburua, 454. or.; gaztelaniaz 563. or.

Agurra aleluia bikoitzaz.

PAZKO EGUNA

SARRERAKO ABESTIA ETA PROZESINO NAGUSIA

ABADEAREN AGURRA

Jesus, kurutzeratua, orain betiko bizi da: biztu da! 

Bere bakea, grazia, maitasun haundia, bizia, 

egon beitez zuekin.

Pazko zoriontsua! 

Ondo etorriak Jaunaren Berbizkundea ospatzera. 

Jaun berbiztua gure artean dago. 

Ospatu dagigun pozarren Eukaristia hau.

PAZKOKO DEIA (irakurle batek “indarrez eta adierazkortasunez” irakurrita)
Anai-arrebok:

Pazko egun ospetsu honetan,

disdiratu begi argiak munduko baztar guztietan

eta gure bihotzak pozez gainezka egon daitezala.

Itxaropena berbiztu daitela, bizia indartsu sortu daitela

Eta bakea erne daitela, zuzentasunaren frutu lez.

Barri ona iragarten dogu

Espirituaren indarraz:

Jesus biztu egin da hirugarren eguneko egunsentian.

Alkarregaz, Jesukristok gaur hasten dauan

gizateria barriaren testigu izan gura dogu.

Egun santua dogu gaurkoa.

Maitasun eta pozezko eguna,

askatasun eta itxaropenezko eguna.

Gose eta gerrearen artean,

oparotasun eta bakearen agintza ospatzen dogu.

Gorroto eta heriotzaren artean,

maiatasun eta adiskidetasunaren presentzia ospatzen dogu.

Inguruan dogun heriotzaren artean,

berbizkundean itxaropena abesten dogu.

Kristo berbiztu da, Kristo bizi da.

Egun santua da guztiontzat, gure Pazko eguna da.

Alkarregaz geurea ere badan bere garaipena

ospatzen dogu gaur.

Horregaitik, bat egingo dogu, pozarren,

Jaungoikoaren gorespenean.

AINTZA ABESTUA

OHAR BAKARRA IRAKURGAIEI


Gaur, urteko domekarik ospetsuenean, Jaungoikoaren berbeak gure asteroko batzarraren arrazoia iragarten deusku: geuri ere bizia emoten deuskun Jesusen bizi barria.

KREDOA

Abad.: Sinisten dozue Jaungoikoagan, Aita ahalguztidunagan, zeru eta lurraren Sortzaileagan?

E/ Bai sinisten dot (edo beste erantzunen bat abestuz)
Abad.: Sinisten dozue Jesukristogan, Ama Birjinagandik jaio, hil, hilobiratu, hilen artetik berbiztu zan eta Aitaren eskumaldean jarrita dagoan bere Seme bakar eta gure Jaunagan? E/
Abad.: Sinisten dozue Espiritu Santuagan, Eliza Santu eta Katolikoan, santuen alkartasunean, pekatuen parkamenean, haragiaren biztueran eta betiko bizitzan? E/
UR BEDEINKATUAZ TXIPRISTINTZEA

Jesus berbiztuak bere bizia emon deusku egun batean jaso genduan bateoaren bidez. Gaur gogoratu eta barritu egingo dogu, bart bedeinkatu genduan uraz txipristinduz.

Abadeak txipristintzea egingo dau, ahal izan ezkero eliza osoa zeharkatuz.

Bitartean, bateo-abestia kantatuko dogu.
JAINKO HERRIAREN OTOITZA

Egin dagigun otoitz, Jesus berbiztuaren Espiritua mundu osoaren gainean isuria izan daiten.

· Jesus berbiztuak gaur, mundu osoan, Pazkoa ospatzen dogunon fedea eta itxaropena sendotu dagizan. Eskatu deiogun Jaunari.

· Munduko herri guztietan bake eta ongizatea, anaitasuna eta zuzentasuna egon daitezan. Eskatu deiogun Jaunari.

· Kristinauok eta borondate oneko pertsona guztiek txiroen, makalen, bidebakokeriaren eraginak jasaten dabezanen, baztarketa edo indarkeriaren biktimen alde egoten jakin dagigun. Eskatu deiogun Jaunari.

· Egun honetan eta pazko aldian kristau sarbideko sakramentuak hartuko dabezanak Espirituaren bizitzara zabaldu daitezan, Kristo berbiztuagaz bat eginez. Eskatu deiogun Jaunari.

· Gure elizbarrutian eta parrokian, Jaungoikoaren grazia ugari izan dagigun. Eskatu deiogun Jaunari.

Jaungoiko Aita, entzun gure otoitza Eliza osoarentzako hain pozgarria dan egun honetan: emon onartzen zaitugunoi zure Seme Jesusen pazkoaren grazia askatzailea, parkatuak izatearen poza bizi dagigun betiko. Jesukristo gure Jaunaren bitartez.

Pazkoko bedeinkapen nagusia emon. Meza-liburua, 454. or.; gaztelaniaz, 563. or.

Agurra aleluia bikoitzaz.

